
天命也豈人力能之耶適總制官孫炎以　上命遣使來

聘基遂決計趨金陵陳時務十八策　上嘉納之

　〈按基在高安時有進賢鄧祥甫者精于天文術數見基聰明絕人乃以具術授基〉

上問左司郎中陶安以劉基等四人之才何如安對曰臣

謀略不及劉基學問不如宋濂治民之才不如章溢葉琛

　上然之未幾以濓爲江南等處儒學提舉司提舉遣世

子受經以溢琛竝爲營田司僉事基留帷幄預機密謀議

○李文忠遣部將何世明克分水縣

四月　上第四子生

閏五月陳友諒攻陷太平守將花雲知府許瑗死之初友

諒率舟師圍城雲與朱文遜等迎之文遜戰死友諒不得

入乃引巨舟泊城西南士卒緣舟尾攀堞上城城中乏食

雲士馬俱憊城遂陷賊縛雲急雲怒罵曰賊奴爾縛吾吾

主必滅汝斬汝爲膾也遂奮躍大呼而起縛盡絕奪守者

刀連殺五六人復罵曰虜非吾主敵也曷不速降賊怒射

死之妻郜氏生一子方三歲雲與賊戰勢危郜氏抱兒泣

謂家人曰城且破吾夫必死之吾夫死吾必不獨生然不

可使花氏無後嬰兒在若等善撫育之聞雲就縛郜氏卽

赴水死侍兒孫氏收郜屍瘞之抱兒逃爲僞漢軍虜之軍

中惡小兒啼孫氏恐兒被害以簮珥屬漁家鞠之僞漢敗

--

孫氏脱身至漁家復竊兒去夜宿陶穴中天曙登舟渡江

遇漢潰軍奪舟捽孫氏及孤兒投之江偶江濤中有斷水

附之入蘆渚中渚有蓮實孫氏取啗兒凡七日不死忽夜

半聞人語聲呼之逢父老號雷老吿之故與偕行達　上

所孫氏抱兒泣拜　上亦泣寘兒於膝曰此將種也命賜

雷老衣忽不見追之無所得一時咸驚其神異

　〈按花雲夫婦死節孫氏感神存孤此千載奇蹤異跡五倫書功臣錄潜溪文集並紀至今讀之猶令人嘖嘖興〉

　〈歎　太祖後悼雲死事追封東丘郡侯時許瑗亦被執罵賊不屈追封高陽郡侯立忠臣祠於太平有司歲時〉

　〈致祭〉

陳友諒弑其主徐壽輝自稱皇帝先是友諒犯太平挾壽

輝以行及太平陷急謀僣竊乃使人殺壽輝遂以采石五

通廟爲行殿稱皇帝國號漢改元大義羣下立江岸草次

行禮值大南略無儀節友諒旣陷太平僣大號聲言東下

建康震動獻計者或謀以城降或以鍾山有王氣欲奔據

之或欲決死一戰不勝而走未晚也劉基獨張目不言

上召基入內基曰先斬主降議及奔山者乃可破賊爾

上曰先生計將安出基曰如臣之計莫若傾府庫開至誠

以固士心且天道後舉者勝宜伏兵俟隙擊之取威制敵

以成王業在此一時也　上深然基策○時友諒遣人約

張士誠同侵建康羣議皆欲先復太平以牽制之　上曰

